CYFRANOGIAD POBL IFANC 

Mae Veronica Wilson am wybod a oes gan fudiadau sy’n gweithio gyda phobl ifanc syniad cyffredin am ystyr cyfranogi, ac mae’n pwyso ar y gwasanaeth ieuenctid i rannu ei arbenigedd a’i fethodoleg gyda gweithwyr proffesiynol eraill.

Yng Nghymru, mae cyfranogi’n rhan annatod o’r strategaethau a’r cyfarwyddyd a geir yn Ymestyn Hawliau: cynorthwyo pobl ifanc yng Nghymru (CCC 2000) ac yn Plant a Phobl Ifanc: Fframwaith Gweithredu (CCC 2000) fel rhagamod angenrheidiol ar gyfer datblygu gwasanaethau sy’n atebol i anghenion plant a phobl ifanc. Sefydlwyd Draig Ffynci (y Cynulliad Plant a Phobl Ifanc) ac agorwyd Fforymau Pobl Ifanc mewn ardaloedd awdurdodau lleol. Mae’r Comisiynydd Plant wedi ymrwymo i gyfranogiad ac mae’r sector Plant yn gwneud cryn lawer o waith ymgynghori a chyfranogi. Mae gwasanaethau eirioli Voices from Care yn sicrhau bod lleisiau plant yn cael gwrandawiad yn y sector dan ofal a’r tu hwnt, ac mae mentrau Cymunedau yn Gyntaf yn gweithio i gynnwys pobl ifanc mewn gweithredu cymunedol.

Ond a ydym yn golygu’r un peth wrth sôn am gyfranogi?  Byddaf yn meddwl weithiau ein bod ac weithiau nad ydym ni ddim, ac mae’n rhaid wrth eglurder.

Ar ei fwyaf sylfaenol mater yw cyfranogi o gynnwys pobl ifanc, ond yn y gwasanaeth ieuenctid fe ddylai olygu mwy na hynny. Mae’n ddull o weithio ac iddo hanes hir; fe’i cydnabuwyd ac fe’i hybwyd yn y 1950au gan Bwyllgor Albemarle ac yn ddiweddarach yn 1982 yn Adroddiad Thompson, a dyma hefyd un o golofnau’r Datganiad Cwricwlwm Gwaith Ieuenctid ar gyfer Cymru. Rhan allweddol ohono yw sicrhau bod pobl ifanc yn cael cyfrifoldeb unigol ac ar y cyd unwaith y byddant wedi croesi’r trothwy, ni waeth beth fo’r gweithgareddau dan sylw. Fe all fod ffocws mwy personol i'r gweithgareddau hyn neu gallant gael effaith ar bobl ifanc eraill yn y gymuned, ond dylai pob un arwain at ganlyniadau positif i bobl ifanc o ran ennyn hyder, datblygu sgiliau a dysgu am y byd. 

Rhan o amcanion, nodau a hanes y mudiad gwaith ieuenctid yw natur y gweithgareddau a’r cyfranogi. Ceir llawer o enghreifftiau yn y sector gwirfoddol o waith cyfranogol gan fudiadau annibynnol, gweithredu yn y gymuned, gwirfoddoli, gweithredu dros achos arbennig, addysg cyfoedion, a llu o bobl ifanc yn penderfynu ac yn trefnu gweithgareddau – fel rhan o raglen mudiad penodol yn aml.

Mae mudiadau plant yn hybu cyfranogi ar sail agenda hawliau, a ategir gan Gonfensiwn y Cenhedloedd Unedig ar Iawnderau’r Plentyn. Rhan o'r gwaith hwn yw hyrwyddo barn plant a phobl ifanc, datblygu dulliau ymgynghori gyda phlant a phobl ifanc nad ydynt yn cael llais yn aml oherwydd oed, amgylchiadau neu anabledd, a chynorthwyo dulliau i bobl ifanc eirioli drostynt eu hunain. 

Mae Fforymau Ieuenctid yn mynd gam ymhellach na hyn drwy ofyn i bobl ifanc gymryd rhan yn y ddadl ar faterion cyhoeddus fel rhan o’u strwythur. Dyma gyfranogi mewn penderfyniadau cyhoeddus ac mae’n gofyn defnyddio pobl ifanc hyglyw a rhai sy’n llai abl i gyfathrebu.

Mae modelau cyfranogi ym meysydd datblygiad cymunedol a gweithredu cymdeithasol, sy’n debyg ar lawer ystyr i fodelau yn y gwasanaeth ieuenctid, yn cael eu hybu mewn ardaloedd Cymunedau yn Gyntaf. Mae Canllaw yn defnyddio dulliau megis ymgynghori â phobl ifanc a’u cynnwys mewn dadleuon ar y rhyngrwyd. Mae grwpiau ieuenctid lleiafrifol a mudiadau anabledd sy’n darparu gwasanaethau i bobl ifanc yn ddulliau o gyfranogi hefyd.

Rhaid ystyried gwahaniaethau ac elfennau tebyg o bwys o ran iaith cyfranogi. Mae cyfranogi o fewn y gwasanaeth ieuenctid yn ddull ac yn ganlyniad, ac mae’r pwyslais yn aml iawn ar y broses. Mewn cyd-destunau eraill mae’r pwyslais ar gyflawni nod – sef lle amlwg i bobl ifanc a’u syniadau. Gall pob dull rymuso pobl ifanc drwy roi gwybodaeth, sgiliau a hyder iddynt a rhaid i’r dulliau hyn gynnwys pobl ifanc a ffocysu arnynt. Os nad ydynt, i’m tyb i, nid oes llawer o bwynt gwneud o gwbl. Mae disgwyl i gyrff cyhoeddus geisio barn pobl ifanc, ond golyga hyn fod perygl i agenda arall gymryd y blaen.  Hyd yn oed os yw’r bwriadau’n rhai da, mae perygl camddefnyddio ymdrechion pobl ifanc.

Mae pob sector yn dod at ei gilydd erbyn hyn i rannu arbenigedd, datblygu arfer a chynghori ar y dulliau gorau o gyfranogi.  Mae Consortiwm i Alluogi Cyfranogi yn cael ei sefydlu ymhlith mudiadau i ymarferwyr. Mae’r Tîm Polisi Ieuenctid sy’n gyfrifol am gyfranogi o fewn y Cynulliad Cenedlaethol yn penodi arweinydd prosiectau cyfranogi. Mae’r Comisiwn Etholiadol wedi datblygu prosiect estyn ar gyfer Cymru i gynorthwyo pobl ifanc i gymryd rhan mewn prosesau democrataidd ac etholiadol. 

Mae CWVYS hefyd yn gweithio gyda’i bartneriaid yn y Pedair Gwlad i lunio cais ar  cyd i'r Gronfa Gymunedol i ddatblygu ac i ddathlu gweithredu gwirfoddol yn y sector ieuenctid gwirfoddol.

Yn wyneb yr holl weithgarwch hwn rhaid inni fod yn glir am ystyr cyfranogi ac am rôl a chyfraniad y gwasanaeth ieuenctid gwirfoddol a statudol. Rhaid i bawb fod yn barod i gydweithio gyda sectorau eraill, rhannu methodoleg ac arbenigedd, dysgu oddi wrth ein gilydd a datblygu ein harfer ymhellach.

